
NOTA DE PRENSA: Limpeza do río Rato dentro do programa galego de ADEGA 
Limpeza de Ríos de hoxe, sábado 4 de outubro.

Membros de ADEGA e voluntarios do concello de Lugo acompañados tamén 
por persoas procedentes de Portugal, Francia e Inglaterra, estiveron hoxe ao longo da 
mañá na cabeceira do río Rato nas inmediacións do barrio do Souto e da estación de 
Mercadorías do Ceao. Alí estivemos recollendo ao redor de 2 toneladas de lixo que 
incriblemente foi parar á canle do Rato: plásticos de todo tipo, entullos de obras, 
inodoros, neveiras, microondas, colchóns, televisores, todo tipo de mobles e un longo 
etc (ver fotos anexadas).

Dende esta asociación facemos unha valoración positiva do acto pola 
participación de voluntarios ao tempo que queremos indicar o seguinte:

Primeiro: é necesaria unha urxente concienciación cidadá. ADEGA vén 
defendendo dende hai xa moitos anos que coa planta de compostaxe e a xestión 
ecolóxica do lixo son necesarias campañas continuas no tempo para a concienciación 
cidadá.

Segundo: é o concello o primeiro que debera prestar atención á 
conservación do seu patrimonio natural. Vemos como o Rato dende o seu nacemento 
até a súa desembocadura no Miño sofre unhas fortísimas agresións; lixo en cantidades 
escandalosas, destrución da vexetación de ribeira (ao longo do seu percorrido) 
destrución do seu entorno por un urbanismo salvaxe de verdadeira ocupación mesmo 
das zonas de inundación por edificios (zona da estación do tren) e por infraestruturas 
(As Gándaras), ou verteduras incontroladas de augas residuais (ao longo do seu 
percorrido). Non esquezamos a EROSKI asentado na última gran zona verde xa 
desaparecida da zona norte da cidade e sobre outra das fontes do río Rato.

Por outra banda debera ser o concello tamén quen se tería que ter dirixido 
a outras institucións con competencias ou posibilidades de actuación na materia 
(Confederación Hidrográfica, Deputación e Xunta ademais do Estado) para dunha 
forma conxunta actuar nunha mesma dirección no canto de funcionar como 
administracións paralelas e usar instrumentos como o PXOM na dirección decidida de 
protección, conservación e recuperación do entorno.

Terceiro; denunciar por último que ao igual que o Rato hai outros ríos e 
zonas húmidas no concello nunha situación similar ou peor: o río Fervedoira antes de 
unirse ao Rato ten problemáticas similares a este; ao mesmo Rato nun futuro 
inmediato váiselle planificar unha rolda sur que afectará gravemente as carballeiras 
do seu entorno: ao Narla e o Mera ocúpanselle tamén as súas beiras e lexislanse 
urbanizacións coa mesmo fin.
E por suposto, ao río Miño coas continuas talas da vexetación de ribeira ou 
adxacentes, plantación de vexetación alóctona, infraestruturas planificadas como a 
famosa autovía de circunvalación ao concello (variante oeste) ou ocupación da zonas de 
inundación (Ombreiro).

Dende ADEGA reclamamos unha urxente planificación de protección e 
recuperación dos nosos ríos como fonte de vida, riqueza, saúde e ocio. Non podemos 
continuar a vivir de costas e a costa do noso maior valor natural, a auga, os ríos, neste 
tempo onde o fenómeno do cambio climático obríganos a tomar medidas contundentes.

